
Referat
Møte i Arbeidsgruppa 1.11.2011                              

Stad: Lundetunet bu og servicesenter, Lunde
Frammøtte: Arne Kjellsen (fylkesmannen), Olav Bjørn Bakken (Tokke kommune), Jostein Kristiansen (Statkraft), Dorthe Huitfeldt  og Jon Tvitekkja, (Vinje kommune), Ingrid Strande (Telemark fylkeskommune),  Halvor Midtveit (Edland), Birger Gauslå og Kai Brattestå (Bandak fiskelag/Vestre Telemarken sportsfiskerlag), Anita Cecilie Kirkevold (Midtre Telemark vassområde), Helge Kiland (Faun). 

1. Innkalling og sakliste

Det var ingen merknader til innkalling og sakliste. 

2. Referatsaker 

Det var ingen merknader til referatet frå førre møte 14.6.2011.
Kopi av brev frå Tokke og Vinje kommunar 9.9.2011 til NVE med merknader til Statkraft sitt brev 27.6. om avklaring av enkelte prinsipielle spørsmål blei delt ut. 

3. Økologisk tilstand i Tveitevatn og Grungevatn

Det blei innleiingsvis vist video frå opptak av garn nedanfor Velemoen i haust. Halvor Midtveit orienterte om situasjonen med sly i garna som gjorde det umogleg å sette garn. Situasjonen endrar seg markert på den ca 2 km lange strekningen frå Mosshyl til Tveitevatn. I Mosshyl er garna rimeleg reine, medan dei nedanfor Haukeli  er heilt tilslamma av algar (sly). 

Han orienterte også om nye vassprøver analysert av Fjellab på Rjukan. Prøvene viser høge fosforkonsentrasjonar i enkelte tilløpsbekkar, noko som mellom anna kan ha samanheng med lekkasjar i leidningsnettet. Det har vore særleg mykje sly nedanfor det kommunale reinseanlegget. 

Kiland orienterte om resultatet frå overvakingsprogrammet. Ved lågbrua ved Velemoen har det heilt sidan 1970-talet vore ein overvakingsstasjon. Vassprøvene viser ein fosforkonsentrasjon på kring 4 mikrogram pr liter. Det er uvisst kor mykje høge konsentrasjonar i enkelte grøfter og mindre bekkar betyr for vasskvaliteten ute i hovudvassdraget. Innhaldet av dei viktige næringsstoffa fosfor og nitrogen ligg godt innanfor kravet til god kjemisk tilstand. Det same gjeld andre overvakingsemne, som botndyr, artar av algar og andre vassplantar. Men kravet i Vassforskrifta til minst god økologisk tilstand føreset også at det bare er registrert små endringar i form av auka algevekst og botnvegetasjon. Den økologiske tilstanden i Tveitevatn og Grungevatn er derfor ikkje tilfredsstillande etter Vassforskrifta. 

Etter reguleringa er resipientkapasiteten i vassdraget vesentleg redusert, mellom anna ved overføring av Kjela til Venemo og Totak og ved overføring av øvre delar av Bora til Songa. Minstevassføring saman med Haukeli kraftverk og tilsig frå uregulerte restfelt fører til at vassføringa gjennom Tveitevatn og Grungevatn normalt er i overkant av 4 m3/s. 

Jon Tvitekkja meinte det må skiljast mellom problem knytt til auka vassvegetasjon (tilgroing) og algevekst. Tilgroing, fyrst og fremst med elvesnelle og på litt djupare vatn elvemose er eit resultat av at vatna er blitt grunnare. Under undersøkingane som Institutt for naturanalyse gjorde for Statkraft midt på 1980-talet blei det notert store grunnar med finsand som da ennå var tilnærma vegetasjonsfrie. I dag er det store belte med elvesnelle på desse grunnane. Det er resultatet av ein naturleg prosess. For å gjera noko med det vil det vera nødvendig å grave opp sedimenta og flytte massen vekk. Det kjem til å skape større problem for vassdraget nedanfor. Det er også vanskar med å adressere årsaka til sedimenteringa; om det er reguleringa aleine eller også gravinga i deltaområdet som har skulda. Algeveksten er derimot eit meir periodisk problem som synes å ha vore særleg stort i år. 

Kiland orienterte om søknaden om midlar frå Vestre Viken vassregion. Ingrid Strande kunne opplyse at vassområdet har fått 50 000 kr til å skaffe meir kunnskap om problema i Tveitevatn og Grungevatn. I søknaden til vassregionen er det skissert undersøkingar som kan dokumentere sedimentering og tilgroing. Kiland meinte det kan vera noko å hente frå eldre flybilete, som nå vil bli lagt ut på nettet. Han oppfordra vidare Statkraft til å syte for at det blir laga eit nytt djubdekart for vatna, og meinte det var naturleg at Statkraft kostar dette. Han visa vidare til Forureiningsforskrifta, som pålegg kommunane å følgje opp sine utslepp med overvakingsprogram. 

Arne Kjellsen og Helge Kiland vil på neste møte kome med framlegg om nytt overvakingsprogram for 2012. For Tveitevatn og Grungevatn bør mellom anna målingar av klorofyllinnhaldet vera prioritert. Kiland blei beden om å arbeide vidare med eit undersøkingsprogram for Tveitevatn og Grungevatn, i tillegg til det ordinære overvakingsprogrammet. Eit slikt program bør utarbeidast i samarbeid med NIVA. 

Jostein Kristiansen orienterte om resultatet av prøvefisket i 2010. Rapporten frå NIVA er ikkje ferdig ennå, men skal vera like om hjørnet. Under prøvefisket blei det teke 99 fiskar i Tveitevatn og 124 fiskar i Grungevatn. I Grungevatn fekk ein av uviss årsak ikkje kjønnsmogen hofisk. Tilstandsvurderinga blir derfor noko usikker, men bestanden i dette vatnet har fått karakteristikken tett og fisken var middels stor. I Tveitevatn var bestanden middels tett og fisken var stor. Den økologiske tilstanden med omsyn til fisk var derfor svært god og det var også godt med marflo og andre næringsdyr i fiskemagane. Kvaliteten på fisken synes å vera betre enn ved førre prøvefiske, men stans i fisket på grunn av sly i garna kan bli katastrofalt for kvaliteten. 


4. Nye gytestrekningar for storaure i Tokkeåi og Dalaåi

Utløpet frå Lio kraftstasjon gjeng ut i Helveteshylen, som tidlegare låg 1 – 2 m høgare enn Åmøtehylen nedanfor. Etter det Kai Brattestå fortalde gjekk auren tidlegare forbi denne hølen og vidare heilt opp mot Vinje. I konsesjonsvilkåra er det opna for at Fylkesmannen kan gje pålegg om bygging av fisketropper. Jostein Kristiansen meinte fisketropper kunne ha fleire konsekvensar, mellom anna fiskeforbod 50 m nedstraums og oppstraums troppa. Og at lettare vandringsvilkår kan gje endringar i fiskebestanden i retning av meir småaure og mindre storaure. Dette blei imøtegått av Brattestå, som nemnde at skjellprøver frå ein aure på 15,5 kg har vist at den auren gytte i Tokkeåi alt da han var 30 cm lang. 

Ein er ikkje heilt sikker på kva for endringar som blei gjort i elva under Tokkereguleringa, men Jostein Kristiansen lova han skulle prøve å finne meir ut om det. For ein del år sidan var det ein del ras ut i elva på grunn av flaumar og utrasing frå tippar lenger opp i elva. Dette førte til ei oppstuving i utløpet av Helveteshylen og Åmøtehylen. I 1985 blei det derfor grave ut ca 4000 m3 grus her. Det blei også sprengt noko i utløpet av Åmøtehylen for å gjera han vidare. Det er usikkert om dette også førte at hølen blei senka og at det blei ein til høgare terskel til Dalalåi. 

Fiskelaget har nå konstatert at storauren også tek seg opp på Dalaåi og gyter her. Gytestrekninga er ca 7 – 800 m lang, opp til eit fall under brua til Froland og Botnedalen. Gytegroper i Dalaåi vil bli nærare kartlagt. 

I samband med undersøkingane til NINA ved Kråbøl vil det bli gjort ei analyse av vassføringa i Tokkeåi dei siste 20 – 25 åra. Ingrid Strande nemnde at NVE nyss har gjennomført ei høyring på bruk av sanntidsdata for vassføring og magasinfylling. 

Bandak fiskelag ønskjer at NINA ved Morten Kråbøl også kjem med ei tilråding om bruk av fisketropp for å få fisken lenger oppover i vassdraget. 


5. Møte på Dalen om vilkåra for niauge

Prosjektleiar Anita Kirkevold i Midt-Telemark vassområde har ansvaret for å kalle inn til møtet. Møtet vil bli 28. november på Dalen. Morten Kråbøl vil førebu eit innlegg. NVE bør inviterast til møtet. Ein student ved Høgskulen i Telemark vil ta masteroppgåve på niauge. Jostein Kristiansen sa at Statkraft kan yte støtte i form av lønsmidlar til sommarvikar. 


6. Oppfølging av tiltak i Vinje kommune

Dorthe Huitfeldt orienterte om det som kommunen hadde gjort for å følgje opp tiltak, jamfør referatet frå førre møte 14.6.2011. Kommunane må syte for at eigne sektormyndighetar følgjer opp dei retningslinene som blir gjevne. 

Hovdestadmoen: Møtet 12.4. hos Sweco i Seljord konkluderte mellom anna med at slamlagunen var ein viktig årsak til avrenning av nitrogen. Kommunen vil ta opp spørsmålet om avslutning av slamlagunen med Renovest. Fylkesmannen skal kome med døme på avslutningsplan. Det har elles ikkje skjedd noko, vesentleg på grunn av leiarsituasjonen i teknisk avdeling. Ny leiar vil vera på plass over nyttår. 

Kloakkanlegg og sanitærreglement: Her er det også leiarsituasjonen og bemanninga i teknisk avdeling som har ført til at det ikkje har skjedd noko. 

Landbruk: Alle lovar og forskrifter blir følgd opp. Det blir knytt klare miljøkrav til tilskot til bruksutbygging, jamfør storfjøs på Lognvik. Landbrukssjefen er interessert og følgjer godt opp. 


7. Folkemøte om Tveitevatn og Grungevatn

Det var planlagt eit folkemøte i Edland i haust. Dette møtet er utsett til i mars. Før møtet må ein ha ein samla tilstandsrapport frå NIVA, fiskerapporten frå NIVA må vera klar og ein rammeplan for framtidige undersøkingar og overvaking må på plass. Spørsmål om oppmudring osv må takast opp ved rullering av forvaltningsplanen før neste planperiode. Midlar til restaurering av vassdrag?

Masseuttaket på Velemoen har vore ein gjengangar. Frist for avslutningsplan var 1.10.2011. På grunn av klage er det nå opp til OED å sette ny frist. Wenche Langli i OED har lova å gje tilbakemelding om ca 2 veker. 

Det blei reist spørsmål om informasjon. Det har vore gode oppslag i Vest-Telemark Blad og Telemarksavisa om algevekst og fiskegarn, men det bør kome noko meir om aktuelle tiltak og framdriftsplanar. Skilnaden mellom algevekst og attgroing med krypsiv og andre vassplantar bør poengterast. 


8. Neste møte

Vinje kallar inn til neste møte, som bør kome fyrst i mars. På møtet vil overvakingsprogrammet for 2012 og folkemøtet på Edland vera sentrale tema. Helge Kiland kjem med forslag for overvakingsaktiviteten i 2012. Arne Kjellsen opplyste at fullkarakterisering av vassdraget skal vera klar etter 1. mars. I vårt vassområde er karakterisering utført våren 2011. 







Helge Kiland

